
Aqqalu C. Jerimiassen UPA2026/25-1 

Atassut 28. April 2026 

 

Takornariartitsinermik ingerlataqarneq aamma inuussutissarsiutigalugu 

ingerlatsinermi zonenut immikkoortiterineq il.il. pillugit Inatsisartut inatsisaata 

allanngortinnissaanut inatsisissatut siunnersuut 

(Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoqarfik) 

 

Takornariaqarnerup nunatsinni ineriartornera arlalitsigut eqqartorneqalersillugu akorngatsinni 

aporaateqqajaanerup aallartittarnera takornartaasanngeqaaq. 

Takornarialerisunulli aaliangersimasunut nunaqqatitsinnut pitoqqanngikkutta kalaaleqatitsinnik 

illersuinngitsutut qallunaannguaartutullu naqissusiiniartarneq, namminersortoqat 

ajortunngorsarlugu pissuseqarneq atuuttoq kusanaalluinnarpoq. 

Qularinngilara kinaluunniit nunaqqaterput namminersortutut aallartittoq tassaasartoq inuunermini 

pitsaasumik siunertaqarluni angusaqarusullunilu ingerlasoq, imaanngitsoq qallunaat sullinniarlugit 

qujanarniarfiginiarlugilluunniit. 

Tupinnarnerpaaq tassaalersarpoq nunatsinni siuttunut akuusut ersittorsuarmik 

takornarialerisuujutiginerminni takornarialerisuunikuusimasut nikassarlugit nittartakkakkut tamat 

naapittarfiisigut itikkakuunerarlugit taakkartuleraagatikkit, kingornalu kalaaleqatit 

illersornerarlugit, illuanit kalaaleqatit naqittaataa allatut isumallit. 

Takornariaqarnermut inatsiserput eqqanaarinnittuuvoq tamatsinnut, nunaqqatigiittut siunissami 

nammineerluta ineriartortitsilluarnissatsinnut, naak ilaatigut ukiut qassit tamaaniissimanissamik 

inissisimasoqarnera ilaatigut apeqquserneqarsinnaasaraluaq, taannartaanulli tunngatillugu 

Atassummiit tusarnaarlutalu naaperiaakuttoorsinnaavugut ammip qalipaataanut tunnganngippat. 

Takornarialerinermik ilinniagaqarlutik naammassisartut amerligaluttuinnarput, suliaq 

soqutiginartoq inuttullu ineriartorluarnartoq silarsuup sinneranullumi minnerunngitsumik 

ammaassissuusoq siunissagissaarmat. Asulimi taqilluni maani allat tikkuartuinnarlugit 

inuussagaanni, nunarsuarmioqataanermullu malinnaanngivilluni uparuangassat 



 

 2 

ummiusimaniinnarnissaaniik silarsuarmut ammaassisumik ilinniangaqarneq nunatut 

inuiaqatigiittullu siunissatsinnut matuersaataammat. 

Inatsiseqalersimanerlu isumannaallisaataaqaaq tamatsinnut siunissamut takornarialerinikkut 

nunaqqatigiittut ineriartoqqittuaannarsinnaanissatsinnut.  

Taamaattumillu qanoq innikkulluunniit inatsit eqaatsuusaariaqarpoq 

nalimmassarneqarsinnaasussaajuaannartariaqartussaallunilu, tassami niuffanneqa 

takornariaqarnikkut malussarissuuvoq, taamaattumillu sukkulluunnit nunarsuatsinni pissutsit 

allanngoratartillugit inatsit pinasuartumik nalimmassartarnissaa pisariaqarpoq, 

allanngortilluguuppat nalunaarutitigulluunniit. 

Maanna naalakkersuisut piffissaasorinngilaat piaarpallaamik toqqaannaq ikaarsaariarnermi 

allanngupiloortoqarnissaa takornariaqarnermi sullissinikkut, uanilu ukiunit marluusunit ukiunut 

tallimanut nuutsitsiniarneq allatut ajornartutut immaqa taakkartornarsinnaavoq…. Sumiiffiit 

ilaannut… 

Nunatsinni takornarialerinikkut illoqarfimmiit illoqarfimmut, nunaqarfimmiillu nunaqarfimmut 

assigiinngeqaat takornarialerinikkut misilittakkat ingerlatallu, tassami sumiiffiit ilaat 

takornarialerinikkut annerusumik ingerlaffiunngillat immaqalu takornarialerisoqaratik, 

taamaalillutillu avataaniit inoqarfimminngaanniit allamiilluunniit sullissisoqartariaqarlutik.  

Ilaqarpulli takornarialerinikkut annertungaatsiartumik ineriartoreersimasunik, immaqalu 

taamaalillutik avataaniit pisariaqartitsinerat taamaallaat avataaniit suleqateqarnissamut 

sammineruinnarluni, takornarialerinermi tassaammat avaanit suleqateqarneq avaaneersunut 

ajattuinerunngitsoq, tamattalu sinnilluarnerusarsinnaanerussagutta nunaqqatigiilluta 

suleqatigiiffigilluarnerusassarputtaaq. 

Eqqartungassaqqissinnaavoq sumiiffiit ilai ilumut ukiunut tallimanut pisinneqarnissaanut 

tulluartuunersoq. 

Taamaattumillu Atassummiit una siunnersuut Inuussutissarsiornermut 

ataatsimiitsitaliakkoorteqqaarusupparput aappaassaaneerneqannginnerani. 


